
লাগেনা তাহার ভাল। সম্পূর্ণ বিকাশ

হয় না ইহাতে তা’র, যতনে রোপিতা

গৃহের ছায়ায় যথা সুকোমলা লতা।

প্রকৃতির মুক্তপথে রাখিলে তাহারে,

সিঞ্চিত হইলে তাঁ’র করুণার ধারা,

কঠোর,কোমল আর শাসনে তাঁহার,

মানবের মন হয় অশেষ উন্নত।

ক্ষুদ্রতা থাকে না আর নীচতা তাহার।

প্রকৃতির বিশালতা দেখিলে সতত—

দাঁড়া’য়ে নির্জ্জন ওই সমুদ্র সৈকতে,

চাহিয়া দেখিলে তা’র নীল বারি রাশি,

যতদূর দেখা যায় রয়েছে বিস্তৃত,

সদাই উচ্ছ্বাস পূর্ণ ভাব পূর্ণ আর,

দেখিলে তাহার সেই গম্ভীর প্রকৃতি,

ভৈরব কল্লোল সদা শুনিলে তাহার

মানব বুঝিতে পারে ক্ষুদ্রতা আপন।

দাঁড়াইয়া কিম্বা ওই প্রান্তর উপর,

দেখিলে দিগন্ত কোলে তাহার বিস্তৃতি,

কিম্বা ওই শৈল-শিরে উঠিয়া দেখিলে

প্রকৃতির মহা দেহ,সৌন্দর্য্য অপার;

বিমুক্ত নির্ম্মল বায়ু করিলে সেবন,

অনন্ত প্রকৃতি সাথে মিশি ক্ষুদ্র মন—

